MINUTI

KAMRA TAD-DEPUTATI

L-GĦAXAR PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 41
L-Erbgħa, 26 ta’ Lulju, 2006.

Il-Kumitat Permanenti dwar il-Kontijiet Pubbliċi ltaqa' fil-Palazz, il-Belt Valletta, fis-6:14 p.m. 

L-Onor. Charles Mangion, President tal-Kumitat, ippreseda.

PREŻENTI

L-Onor. Austin Gatt (Ministru għall-Investiment, Industrija u Teknoloġija ta’ l-Informazzjoni); is-Segretarju Parlamentari l-Onor. Tonio Fenech; l-Onor Robert Arrigo; l-Onor. Helena Dalli; l-Onor Frederick Azzopardi (sostitut); l-Onor. Leo Brincat (sostitut) u l-Onor Mario Falzon.
TALBA

L-Iskrivana qalet it-talba.

MINUTI

Il-Minuti tal-Laqgħa Nru. 40 li saret fis-26 ta’ Lulju, 2006 ġew konfermati. 

DISKUSSJONI DWAR L-ENQUIRY AND REPORT TA’ L-AWDITUR ĠENERALI ON THE OPERATIONS OF THE “VOICE OF THE MEDITERRANEAN” RADIO STATION  (Kont.)
Id-diskussjoni dwar dan l-item irriżumiet mis-26 ta’ Lulju 2006.

Il-Kumitat stieden lis-Sur Joseph G. Galea, Awditur Ġenerali; lis-Sur John Burlo’, Audit Manager NAO; lis-Sur Simon Ciantar, Principal Auditor NAO; lis-Sur Louis Borg espert ta’ l-IT imqabbad mill-Awditur Ġeneral; lis-Sur Richard Muscat Ambaxxatur Malti għall-Irlanda; lis-Sur Salvu Gauci, Direttur Ġenerali fil-Ministeru tal-Finanzi; lis-Sur Gaetan Naudi l-Ambaxxatur Malti għal Spanja; lis-Sur Charles Mifsud, Direttur Servizzi Korporattivi fil-Ministeru ta’ l-Affarijiet Barranin u Dr. Sergio D’Amico, Inġinier, sabiex jieħdu parti fil-Kumitat.
Fuq suġġeriment taċ-Chairman il-Kumitat qabel li l-Uffiċċju ta’ l-Awditur Ġenerali għandu jipprovdi recording tax-xhieda li Dr. Sergio D’Amico kien ta lill-istess Uffiċċju.
Fid-9:16 p.m. il-Kumitat ġie sospiż wara sejħa għall-votazzjoni fil-Kamra tad-Deputati.
Il-Kumitat irriżuma fl-9.47 p.m. 

Iċ-Chairman ressaq din il-mozzjoni:

Wara seba' laqgħat ta' dan il-Kumitat dwar ir-Rapport ta' l-Awditur fuq il-ġestjoni tal-VOM matul is-snin 2000 u 2003 jirriżulta fl-opinjoni tiegħi dan li ġej:
1. Il-fondi pubbliċi allokati perjodikament u regolarment mill-Ministeru tal-Affarijiet Pubbliċi bl-approvazzjoni tas-Segretarju Permanenti tal-Ministeru ta' dak iż-żmien, ma kienux fl-opinjoni tas-Sedja jitħaddmu b'mod għaqli li jassiguraw "good governance u accountability", kriterji li kulħadd jaqbel li għandhom ikunu esegwiti dejjem minn min ikun responsabbli għal fondi pubbliċi.

2. Lil hinn mill-argument legali jekk il-VOM kienx marbut li jsegwi l-proċeduri tal-Gvern Ċivili fit-tħaddim u nfieq tal-flus: ħareġ ċar mill-evidenza tal-Ambaxxatur Zarb u s-Sur Manni Spiteri, li għalkemm ma kienx hemm struzzjonijiet formali mogħtija lill-General Manager u lill-Uffiċjal Eżekuttiv tal-VOM, li f'Kumitati fi ħdan il-Ministeru fejn anke s-Sur Muscat kien preżenti, is-sentiment u qbil informali kien, li ċerti proċeduri stabbiliti li jassiguraw ġestjoni finanzjarja marbuta ma' kriterji aċċettabbli kemm-il darba ġie espress u maqbul.

3. Hija l-opinjoni tas-Sedja li f'dak kollu li ħareġ mir-Rapport ta’ l-Awditur, hu kkonfermat li jeżisti każ ta' nuqqas serju ta' "good governance u nuqqas ta' accountability", kemm minn uffiċjali tal-Gvern responsabbli u kif ukoll mis-Sur Muscat li kien uffiċjal responsabbli għat-tmexxija tal-VOM.


Dan jirriżulta mill-fatt li tħallsu terminal benefits mill-Ministeru, fuq l-approvazzjoni tas-Sur Charles Mifsud, mingħajr ma saret l-ebda riċerka minima presupposta f'każi simili, jekk dawn il-ħlasijiet humiex ġustifikati, kif ukoll mill-fatt li l-ħlasijiet mis-Segretarju Permanenti tal-Ministeru tal-Affarijiet Barrranin, is-Sur Naudi, kienu jsiru regolarment mingħajr ma kienet issir l-ebda mistoqsija dwar kif kienu se jintefqu dawn il-flus, biex ta' l-inqas ikun assigurat "value for money" anke minimament bħala tmexxija pubblika u amministrattiva.  Inħoss li hemm qbil li delega ta' xogħol ma timplikax delega ta' responsabbiltajiet.  Oltre l-evidenza tas-Sur Muscat, ma tikkonvinċix li huwa mexxa b'mod li jassigura "good governance, value for money u accountability", anzi, fl-opinjoni tas-Sedja, jirriżulta li kien hemm ħela ta' fondi pubbliċi, dan meta kull persuna fdata bi flus pubbliċi għandu l-oneru li jamministra b'mod li jkun u jidher li huwa responsabbli. 

4.
Barra minn hekk ħarġu stanzi iżolati fejn l-indaġni tal-Awditur ma kienux neċessarjament profondi biżżejjed li jeliminaw kull dubju dwar l-interpretazzjoni ta' fatti u dan qed ngħidu mingħajr l-ebda sens ta' ċensura jew kundanna lill-Awditur Ġenerali, illi s-Sedja għandha rispett kbir lejh.

Għalhekk fiċ-ċirkostanzi, is-Sedja tħoss li fid-dawl ta' dawn ir-realtajiet u fatti li rriżultaw u fl-interess kemm tat-tmexxija tajba, cioe' good governance li dan il-Kumitat jixtieq u jimmira li għandha tintlaħaq f'kull ċirkostanza, kif ukoll biex tkun definittivament determinata r-responsabbilta' ta' kull persuna nvoluta, nissuġġerixxi li għandha ssir inkjesta maġisterjali fuq it-tmexxija tal-VOM fil-perijodu taħt skrutinju biex b'hekk ikun determinat definittivament ir-responsabbilta' ta' kull persuna nvoluta u b'hekk il-Gvern ikun f'qagħda li jieħu d-deċiżjonijiet neċessarji.

L-Onor. Austin Gatt ressaq din il-mozzjoni verbali:
Illi dan il-kumitat, f’seduta oħra, jaqbel biex jappunta persuna jew persuni biex jinvestigaw l-aġir ta’ l-Uffiċċju ta’ l-Awditur fil-kompilazzjoni tar-rapport illi ppreżenta lil din il-Kamra dwar il-VOM peress li waqt id-dibattitu, waqt ix-xhieda li nstemgħet, ħarġu numru ta’ inkonsistenzi kbar u difetti grossolani fir-rapport li jistgħu jwasslu għal suspett serju li dan ir-rapport ġie manuvrat lejn konklużjonijiet li kienu predeterminati.  

Fl-10:23 p.m. iċ-Chairman qiegħed il-mistoqsija fuq l-ewwel mozzjoni kif imressqa minnu stess u meta ntalbet votazzjoni l-Kumitat ivvota hekk:  

Votazzjoni Nru. 3
	Favur:


	Kontra:

	Onor. Leo Brincat
	Onor.Frederick Azzopardi

	Onor Helena Dalli
	Onor Joseph Falzon

	Onor Charles Mangion
	Onor Tonio Fenech

	
	Onor Austin Gatt


Il-mozzjoni m’għaddietx.
Fl-10:24 p.m. iċ-Chairman qiegħed il-mistoqsija fuq it-tieni mozzjoni kif imressqa mill-Onor. Austin Gatt u meta ntalbet votazzjoni l-Kumitat ivvota hekk:  

Votazzjoni Nru. 4
	Favur:


	Kontra:

	Onor.Frederick Azzopardi
	Onor. Leo Brincat

	Onor Joseph Falzon
	Onor Helena Dalli

	Onor Tonio Fenech
	Onor Charles Mangion

	Onor Austin Gatt
	


Il-mozzjoni għaddiet.

Fl-10:25 p.m. iċ-Chairman aġġorna l-Kumitat għal data u b’aġenda li jiġu komunikati aktar tard.
 





ANNA Coleiro






SKRIVANA TAL-KUMITAT

KONFERMATI







ONOR. CHARLES MANGION, M.P.







CHAIRMAN TAL-KUMITAT
